Ouderlingeraad
Met die gemeente se strukture wat al meer onder Frik Buys se leiding in plek val, het dit duidelik geword dat daar ‘n behoefte is aan ‘n verdere bedieningsfokus op die Kerkraad - die buurte.  Ons glo dat dit nie maar “toevallig” is dat lidmate op ‘n spesifieke plek woon nie, maar dat die Here hulle daar geplaas het sodat sy Koninkryk ook dáár kan kom.  

Gevolglik is daar besluit om ‘n groep mense saam te kry wat saam sal bid en leiding neem vir die bediening in die blokke / buurte.  Met elke tree het ons saam gebid en die Gees se leiding gesoek.  Stap vir stap het ons ervaar (en ervaar ons steeds) hoe ons gelei word.  

Die eerste probleem natuurlik was om mense te kry.  Waar gaan ons tog soveel mense kry wat sal ja sê vir hierdie taak?  Ons het saam gebid, na die Skrif geluister, name geïdentifiseer, nog na die Skrif geluister, nog gebid en toe mense begin nader.  Ons was heerlik verras toe mense een na die ander die roeping aanvaar en hulle verbind tot die taak in die buurte.  Hier en daar is nog vakante areas, maar ook daarvoor wag ons nog dat die Here sal voorsien.  Gevolglik is ons nie gespanne as ons nie onmiddellik mense kry of as dinge bietjie langer neem as verwag nie.  Ons weet dat die Gees se werk nie altyd lyk soos wat ons dink of so vinnig is as wat ons wil hê nie.  Wat wel belangrik is, is dat ons Hom vertrou om te voorsien en elke tree in afhanklikheid van die Gees neem.
Die Ouderlingeraad sien hul taak hoofsaaklik as missionêr.  Ons is nie om dowe neute waar ons woon nie.  Daarom sal die ouderlinge, saam met ons lidmate in die verskillende blokke, besin oor ons gemeente se uitreik na mekaar en na ander mense in ons buurte.  Ook hier is ons nog besig om in afhanklikheid van die Gees leiding te soek.  Ons weet dat daar nie een plan of strategie sal wees wat in elke buurt / blok werk nie.  Gevolglik het die lede van die raad onderneem om te bid en die Here se wil te soek.  Soos wat dinge vir ons oopgaan, sal die uitreike in die buurte van die grond af begin kom.  In die proses leer die Here ons ook om soms “in die onsekerheid te bly” en te wag op Sy leiding.  
Intussen hou ons aan bid, laat ons steeds toe dat die Gees ons deur die Skrif vorm, terwyl ons uitsien na die werk wat Hy nog gaan doen.   

